
Pubblikazzjoni ta’ komunikazzjoni ta’ approvazzjoni ta’ emenda standard għall-Ispeċifikazzjoni tal- 
Prodott għal isem fis-settur tal-inbid kif imsemmi fl-Artikolu 17(2) u (3) tar-Regolament Delegat tal- 

Kummissjoni (UE) 2019/33 

(2021/C 453/07)

Din il-komunikazzjoni hija ppubblikata f’konformità mal-Artikolu 17(5) tar-Regolament Delegat tal-Kummissjoni 
(UE) 2019/33 (1)

KOMUNIKAZZJONI TA’ EMENDA STANDARD LI TIMMODIFIKA D-DOKUMENT UNIKU

Ribera del Júcar

PDO-ES-A0049-AM03

Data tal-komunikazzjoni: 17 ta’ Settembru 2021

DESKRIZZJONI TAL-EMENDA APPROVATA U RAĠUNIJIET GĦALIHA

1. Tneħħija tal-qawwa alkoħolika proprja massima mill-karatteristiċi tal-inbejjed

Deskrizzjoni:

Il-qawwa alkoħolika proprja massima tneħħiet mit-tipi kollha ta’ nbid.

Il-Punt 2.1 tal-Ispeċifikazzjoni tal-Prodott ġie emendat, iżda d-Dokument Uniku ma huwiex affettwat.

Din hija emenda standard peress li tadatta l-parametri analitiċi, iżda ma tinvolvix bidla sostanzjali fil-prodott. 
Il-prodott iżomm il-karatteristiċi u l-profil deskritti fir-rabta, li huma konsegwenza tal-interazzjoni bejn fatturi 
naturali u dawk umani. Għalhekk, din l-emenda titqies li ma tikkorrispondi għall-ebda wieħed mit-tipi elenkati 
fl-Artikolu 14(1) tar-Regolament Delegat tal-Kummissjoni (UE) 2019/33.

Raġunijiet:

It-tibdil fil-klima qed jikkawża żieda fit-temperaturi medji u dan, min-naħa tiegħu, qed jikkawża żieda fil-gradi Baumé, 
jew fis-sajran alkoħoliku, tal-għeneb. Sabiex jiġi żgurat bilanċ bejn is-sajran alkoħoliku u s-sajran fenoliku, l-għeneb 
irid jinħasad tard. Dan ifisser li l-qawwa alkoħolika tal-inbejjed hija ogħla, li hija r-raġuni ewlenija wara t-tneħħija tal- 
qawwa alkoħolika proprja massima.

2. Tnaqqis fl-aċidità totali minima tal-inbejjed

Deskrizzjoni:

L-aċidità totali minima tnaqqset għal 4,00 g/l għat-tipi kollha ta’ nbid.

Din l-emenda taffettwa l-punt 2.1 tal-Ispeċifikazzjoni tal-Prodott u l-punt 4 tad-Dokument Uniku.

Din hija emenda standard peress li tadatta l-parametri analitiċi, iżda ma tinvolvix bidla sostanzjali fil-prodott. 
Il-prodott iżomm il-karatteristiċi u l-profil deskritti fir-rabta, li huma konsegwenza tal-interazzjoni bejn il-fatturi 
naturali u dawk umani. Għalhekk, din l-emenda titqies li ma tikkorrispondi għall-ebda wieħed mit-tipi elenkati 
fl-Artikolu 14(1) tar-Regolament Delegat tal-Kummissjoni (UE) 2019/33.

Raġunijiet:

Il-karatteristiċi taż-żona, it-tibdil fil-klima, iż-żieda fit-temperaturi medji u l-mudelli ta’ produzzjoni inqas intrużivi 
wasslu għal tnaqqis ġenerali fl-aċidità fil-varjetajiet kollha tal-għeneb. B’riżultat ta’ dan, l-inbejjed għandhom livelli ta’ 
aċidità totali aktar baxxi, li jonqsu aktar matul il-perjodu fit-tul li fih jinżammu fil-bittija, minħabba l-preċipitazzjoni 
tal-imluħa mill-aċidu tartariku. Għalhekk, b’kunsiderazzjoni wkoll tal-ħsad li qed isir dejjem aktar tard, it-tnaqqis tal- 
aċidità totali minima għal 4,00 g/l, espressa bħala aċidu tartariku, huwa ġġustifikat minħabba l-ħtieġa li jinkiseb 
bilanċ bejn is-sajran alkoħoliku u fenoliku.

(1) ĠU L 9, 11.1.2019, p. 2.

MT Il-Ġurnal Uffiċjali tal-Unjoni Ewropea 9.11.2021 C 453/13  



3. Allinjament tat-terminoloġija użata għall-parametri analitiċi taz-zokkor residwu u l-aċidità volatili mal- 
leġiżlazzjoni fis-seħħ

Deskrizzjoni:

Il-parametru analitiku “zokkor residwu” beda jissejjaħ “zokkor totali espress f’termini ta’ glukożju u fruttożju”, 
f’konformità mal-Artikolu 20 tar-Regolament ta’ Implimentazzjoni tal-Kummissjoni (UE) 2019/34 tas-
17 ta’ Ottubru 2018, li jipprevedi d-determinazzjoni taz-zokkor totali espress f’termini ta’ fruttożju u glukożju.

Ta’ min jinnota wkoll li l-aċidità volatili se tiġi espressa bħala aċidu aċetiku.

Il-Punt 2.1 tal-Ispeċifikazzjoni tal-Prodott ġie emendat, iżda d-Dokument Uniku ma huwiex affettwat.

Din hija emenda standard peress li tadatta t-terminoloġija użata għall-karatteristiċi fiżiċi u kimiċi, iżda ma tinvolvi 
l-ebda bidla fil-prodott finali. Il-prodott iżomm il-karatteristiċi u l-profil deskritti fir-rabta, li huma konsegwenza tal- 
interazzjoni bejn fatturi naturali u dawk umani. Għalhekk, din l-emenda titqies li ma tikkorrispondi għall-ebda 
wieħed mit-tipi elenkati fl-Artikolu 14(1) tar-Regolament Delegat tal-Kummissjoni (UE) 2019/33.

Raġunijiet:

Huwa xieraq li jiġi speċifikat kif il-valuri tal-parametri analitiċi msemmija hawn fuq tal-inbid – iz-zokkrijiet u l-aċidità 
volatili – huma espressi.

4. Inklużjoni ta’ varjetajiet ġodda

Deskrizzjoni:

Żdiedu l-varjetajiet bojod Pardillo/Marisancho u Chardonnay, u l-varjetajiet ħomor Garnacha Tinta, Garnacha 
Tintorera u Monastrell.

Il-punt 6 tal-Ispeċifikazzjoni tal-Prodott ġie emendat, iżda d-Dokument Uniku ma huwiex affettwat peress li żdiedu 
bħala varjetajiet sekondarji.

Din hija emenda standard peress li ma tinvolvix bidla sostanzjali fil-prodott. Il-prodott iżomm il-karatteristiċi u l-profil 
deskritti fir-rabta, li huma konsegwenza tal-interazzjoni bejn fatturi naturali u dawk umani. Għalhekk, din l-emenda 
titqies li ma tikkorrispondi għall-ebda wieħed mit-tipi elenkati fl-Artikolu 14(1) tar-Regolament Delegat tal- 
Kummissjoni (UE) 2019/33.

Raġunijiet:

Dawn il-varjetajiet jeħtieġ li jiġu inklużi sabiex l-Ispeċifikazzjoni tal-Prodott għad-DOP Ribera del Júcar tiġi adattata 
għall-potenzjal ta’ vitikultura taż-żona ta’ produzzjoni, u biex tiġi offruta firxa usa’ ta’ nbejjed biex tiġi sodisfatta 
d-domanda kemm għal tipi tradizzjonali kif ukoll għal tipi aktar kontemporanji.

Skont ir-reġistru tad-dwieli taż-żona tal-produzzjoni, kemm il-varjetà Pardillo/Marisancho kif ukoll il-varjetà 
Chardonnay ilhom jitkabbru fiż-żona demarkata għal ħafna snin. L-inklużjoni ta’ dawn il-varjetajiet se tirriżulta 
f’żieda ta’ 6,83 % fil-potenzjal tal-vitikultura u se tfisser li 96,70 % tal-varjetajiet bojod fiż-żona tal-produzzjoni jkunu 
koperti. Il-varjetajiet Garnacha Tinta, Garnacha Tintorera u Monastrell ukoll huma elenkati fir-reġistru tad-dwieli taż- 
żona tal-produzzjoni u ilhom jitkabbru fil-vinji għal 10 snin, bħala medja. L-inklużjoni tagħhom se żżid il-potenzjal 
tal-vitikultura taż-żona tal-produzzjoni bi 12,74 % u se tfisser li 99,00 % tal-varjetajiet ħomor fiż-żona tal- 
produzzjoni jkunu koperti.

Ix-xogħol tal-vitikulturi u t-tekniċi, kemm dawk fuq il-post kif ukoll l-enoloġisti, u l-użu ta “dawn il-varjetajiet fil- 
kantini tal-inbid taż-żona – flimkien mal-karatteristiċi tal-ħamrija, tal-klima, tax-xita u tal-altitudni – taw riżultati 
pożittivi ħafna f’firxa ta” prodotti differenti li jikkonformaw mar-rekwiżiti tal-Ispeċifikazzjoni tal-Prodott għall- 
inbejjed tad-DOP “Ribera del Júcar”, u hemm domanda għal inbejjed prodotti minn dawn il-varjetajiet.

5. L-għażla li tiġi indikata unità ġeografika akbar miż-żona tal-produzzjoni

Deskrizzjoni:

L-unità ġeografika “Cuenca” – bħala l-provinċja li fiha tinsab iż-żona demarkata kollha – ġiet rikonoxxuta bħala unità 
ġeografika akbar miż-żona tal-produzzjoni.

Il-punt 8 tal-Ispeċifikazzjoni tal-Prodott u l-punt 9 tad-Dokument Uniku ġew emendati.

Din hija emenda standard billi tikkonċerna l-inklużjoni ta’ informazzjoni addizzjonali fuq it-tikketta f’konformità mal- 
Artikolu 55 tar-Regolament Delegat tal-Kummissjoni (UE) 2019/33. Filwaqt li l-emenda tipprevedi l-għażla li jiġi 
indikat isem ġeografiku ieħor, ma tinvolvix bidla fl-isem protett Ribera del Júcar. L-indikazzjoni tal-unità ġeografika 
akbar taqdi funzjoni kumplimentari, li tipprovdi lill-konsumatur b’informazzjoni addizzjonali dwar l-oriġini tal- 
prodott. Barra minn hekk, peress li l-indikazzjoni ta’ din l-informazzjoni fuq it-tikkettar fakultattiva taħt l-ebda 
ċirkostanza ma timponi restrizzjoni fuq il-kummerċ, huwa meqjus li l-emenda ma tikkorrispondi għall-ebda wieħed 
mit-tipi elenkati fl-Artikolu 14(1) tar-Regolament Delegat tal-Kummissjoni (UE) 2019/33.

Raġunijiet:

Ir-raġuni għall-inklużjoni ta’ din l-informazzjoni fuq it-tikkettar hija biex tissupplimenta u twessa’ l-informazzjoni 
dwar l-oriġini tal-inbejjed, u b’hekk tagħmilhom aktar attraenti għall-konsumaturi.

6. Aġġornament tar-referenzi regolatorji u tal-korpi taċ-ċertifikazzjoni approvati

Deskrizzjoni:

Ir-referenzi regolatorji skaduti ġew sostitwiti minn referenzi għal-leġiżlazzjoni attwalment fis-seħħ, u d-dettalji tal- 
korpi ta’ kontroll ġew aġġornati.

Din l-emenda tikkonċerna l-punti 8 u 9 tal-Ispeċifikazzjoni tal-Prodott iżda ma taffettwax id-Dokument Uniku.

L-emenda hija standard peress li hija aġġornament. Għalhekk huwa meqjus li ma tikkorrispondi għall-ebda waħda 
mit-tipi elenkati fl-Artikolu 14(1) tar-Regolament Delegat tal-Kummissjoni (UE) 2019/33.

Raġunijiet:

Fit-tieni u fit-tielet paragrafi tal-punt 8 u fit-tielet u d-disa’ paragrafi tal-punt 9.2 tal-Ispeċifikazzjoni tal-Prodott, 
ir-referenzi għar-Regolamenti li ġew revokati ġew sostitwiti minn referenzi għar-Regolamenti fis-seħħ.

Il-lista ta’ korpi ta’ kontroll fil-punt 9.1 ġiet aġġornata.

DOKUMENT UNIKU

1. Isem/ismijiet għar-reġistrazzjoni

Ribera del Júcar

2. Tip ta’ indikazzjoni ġeografika

DOP – Denominazzjoni ta’ Oriġini Protetta

3. Kategoriji tal-prodotti tad-dwieli

1. Inbid

4. Deskrizzjoni tal-inbid/inbejjed

1. Inbid abjad u rożè, xott

DESKRIZZJONI TESTWALI KONĊIŻA

L-inbejjed bojod huma ta’ lewn isfar ċar, kultant bi sfumaturi jagħtu fl-aħdar jew ambra. L-aromi huma mingħajr 
difetti u tal-frott. L-inbejjed għandhom togħma li ddum fil-ħalq u konsistenza pjaċevoli, b’togħma li tibqa’ armonjuża 
u tal-frott.

F’termini tal-kulur, l-inbejjed rożè jkopru l-ispettru kollu tar-roża, b’aromi primarji u korpożità medja.

* Il-qawwa alkoħolika totali massima tinsab fi ħdan il-limiti legali stabbiliti mil-leġiżlazzjoni rilevanti tal-UE.

KARATTERISTIĊI ANALITIĊI

Qawwa alkoħolika totali massima (f’% tal-volum)

—

Qawwa alkoħolika proprja minima (f’% tal-volum)

10,5

Aċidità totali minima

4 grammi għal kull litru, espressi bħala aċidu tartariku

Aċidità volatili massima (f’milliekwivalenti għal kull litru)

8,33

Total massimu ta’ diossidu tal-kubrit (f’milligrammi għal kull litru)

130

2. Inbid abjad u rożè, ħelu

DESKRIZZJONI TESTWALI KONĊIŻA

Id-dehra u l-aroma ta’ dawn l-inbejjed jixbhu lil dawk ta’ nbejjed xotti oħra prodotti mill-istess varjetà.

It-togħma tagħhom hija bbilanċjata f’termini tal-qawwa alkoħolika, l-aċidità u l-kontenut ta’ zokkor residwu.

* Il-qawwa alkoħolika totali massima tinsab fi ħdan il-limiti legali stabbiliti mil-leġiżlazzjoni rilevanti tal-UE.

KARATTERISTIĊI ANALITIĊI

Qawwa alkoħolika totali massima (f’% tal-volum)

—

Qawwa alkoħolika proprja minima (f’% tal-volum)

9

Aċidità totali minima

4 grammi għal kull litru, espressi bħala aċidu tartariku

Aċidità volatili massima (f’milliekwivalenti għal kull litru)

8,33

Total massimu ta’ diossidu tal-kubrit (f’milligrammi għal kull litru)

130

3. Inbejjed ħomor mhux imqaddma

DESKRIZZJONI TESTWALI KONĊIŻA

Ħomor lewn iċ-ċirasa, b’kulur tajjeb u tleqqija vjola mżewqa, l-isfumaturi ħomor u vjola jispikkaw fejn l-isfumaturi 
sofor.

Aromi puri ta’ intensità medja, li minnhom jispikkaw l-aromi tal-frott, b’mod partikolari dawk tal-frott aħmar. Il-ħjiel 
tal-frott jerġa’ jitfaċċa b’intensità medja min-naħa ta’ wara tal-imnieħer.

Jattakka b’mod qawwi, b’korpożità sħiħa. Togħma li tibqa’ moderata, li tħalli ħjiel tal-palat sħiħ tal-inbid.

* Il-qawwa alkoħolika totali massima tinsab fi ħdan il-limiti legali stabbiliti mil-leġiżlazzjoni rilevanti tal-UE.

KARATTERISTIĊI ANALITIĊI

Qawwa alkoħolika totali massima (f’% tal-volum)

—

Qawwa alkoħolika proprja minima (f’% tal-volum)

12

Aċidità totali minima

4 grammi għal kull litru, espressi bħala aċidu tartariku

Aċidità volatili massima (f’milliekwivalenti għal kull litru)

13

Total massimu ta’ diossidu tal-kubrit (f’milligrammi għal kull litru)

130

4. L-inbejjed ħomor “Tradición”, “Crianza” u “Reserva”

DESKRIZZJONI TESTWALI KONĊIŻA

L-aħmar u l-vjola jiddominaw fuq l-isfar. L-inbejjed “Crianza” u “Reserva” jvarjaw minn aħmar lewn ir-rubin għal 
aħmar lewn iċ-ċirasa, u għandhom sfumaturi ta’ aħmar lewn il-briks.

Aromi qawwija u mingħajr difetti li jgħaqqdu noti ta’ fjuri, ta’ ħwawar, balsamiċi, mixwija u veġetali. L-inbejjed 
imqaddma għandhom noti ta’ frott aħmar misjur.

Ibbilanċjati u armonjużi f’termini tat-togħma u tas-sensazzjonijiet tattili, b’livelli medji ta’ tannini flimkien ma’ 
konsistenza bellusija. Togħma li tibqa’ fit-tul u qawwija. L-inbejjed imqaddmin fl-injam huma qawwija fuq il-palat, 
puri u b’sensazzjoni tal-ħarir fil-palat, b’togħmiet mixwija u tal-vanilla u ħjiel ta’ bżar u kawkaw.

* Il-qawwa alkoħolika totali massima tinsab fi ħdan il-limiti legali stabbiliti mil-leġiżlazzjoni rilevanti tal-UE.

** L-aċidità volatili tista’ taqbeż iż-2 mEq/l għal kull grad ta’ qawwa alkoħolika ogħla minn 11 % u kull sena ta’ 
tqaddim, sa 20 mEq/l.

KARATTERISTIĊI ANALITIĊI

Qawwa alkoħolika totali massima (f’% tal-volum)

—

Qawwa alkoħolika proprja minima (f’% tal-volum)

12

Aċidità totali minima

4 grammi għal kull litru, espressi bħala aċidu tartariku

Aċidità volatili massima (f’milliekwivalenti għal kull litru)

15

Total massimu ta’ diossidu tal-kubrit (f’milligrammi għal kull litru)

130

5. Prattiki tal-produzzjoni tal-inbid

5.1. Prattiki enoloġiċi speċifiċi

Prattika enoloġika speċifika

Fil-każ tal-inbejjed bojod, l-għeneb irid jiġi ffermentat f’temperatura ta’ bejn 15 oC u 22 oC. Jekk titwettaq maċerazzjoni 
bil-qxur tal-għeneb, din trid issir fuq perjodu ta’ bejn jum u 6 ijiem.

Fil-każ tal-inbejjed rożè, il-maċerazzjoni tal-most bil-qxur tal-għeneb trid iddum mhux aktar minn 36 siegħa, u l-most 
nadif mingħajr il-qxur irid jiġi ffermentat f’temperatura ta’ inqas minn 22 oC.

L-inbejjed ħomor iridu jiġu mmaċerati u ffermentati għal mill-inqas 4 ijiem, f’temperatura ta’ mhux aktar minn 28 oC 
fil-każ tal-inbejjed mhux imqaddmin u 30 oC għall-inbejjed l-oħra. Jekk l-inbejjed jitqaddmu, iridu jitqaddmu jew għal 
mill-inqas 4 xhur f’banjijiet tal-injam imsejħa tinas b’kapaċità ta’ bejn 5 000 u 20 000 l jew għal mill-inqas xahrejn 
f’bittijat tal-ballut.

5.2. Rendimenti massimi għal kull ettaru

1. Dwieli mħarrġa f’forma ta’ sġajriet jew b’tali mod li l-friegħi kollha jinsabu fil-parti ta’ fuq

10 140 kilogramma għeneb għal kull ettaru

75 ettolitru għal kull ettaru

2. Dwieli mħarrġa bil-kannizzati

12 170 kilogramma għeneb għal kull ettaru

90 ettolitru għal kull ettaru

6. Definizzjoni taż-żona demarkata

Iż-żona ġeografika demarkata tinsab fil-Lbiċ tal-provinċja ta’ Cuenca u tinkludi l-muniċipalitajiet li ġejjin:

— Casas de Benítez

— Casas de Fernando Alonso

— Casas de Guijarro

— Casas de Haro

— El Picazo

— Pozoamargo

— Sisante

7. Varjetà jew varjetajiet tad-dwieli li minnhom jinkiseb l-inbid / jinkisbu l-inbejjed

Airén

Bobal

Cabernet Sauvignon

Macabeo - Viura

Syrah

Tempranillo - Cencibel

Verdejo

8. Deskrizzjoni tar-rabta/rabtiet

Żona li fiha x-Xmara Júcar ħolqot passaġġ dejjaq li jinterrompi l-pjanura ċatta monotona tal-art u jikkawża aktar xita 
milli fiż-żoni tal-madwar. Id-depożiti mil-lagi fuq żoni ta’ marġi mnixxfa, b’ramel ġulġlieni, tafal mielaħ, materja 
organika, u ċagħaq u żrar poliġeniku ta’ forma irregolari, prinċipalment tal-ġebla tal-ġir dolomitika, issimentati bit- 
tafal.

L-inbejjed ħomor huma ftit astrinġenti, b’konsistenza pjaċevoli u profonda, u b’bilanċ ideali bejn l-aċidità u t-tannini. 
Il-kulur tagħhom ivarja bejn aħmar lewn iċ-ċirasa u aħmar lewn ir-rubini, bi sfumaturi jagħti fil-blu u l-vjola. 
F’termini tar-riħa, l-aromi huma kumplessi u tal-frott. Huma mimlija togħma, ibbilanċjati u għandhom palat sħiħ. 
L-inbejjed bojod huma bbilanċjati f’termini tal-aċidità u armonjużi.

9. Rekwiżiti oħra applikabbli (ippakkjar, tikkettar, rekwiżiti addizzjonali)

Qafas legali:

Fil-leġiżlazzjoni nazzjonali

Tip ta’ rekwiżit ieħor:

Dispożizzjonijiet addizzjonali relatati mat-tikkettar

Deskrizzjoni tar-rekwiżit:

It-tikkettar tal-inbejjed koperti mid-denominazzjoni ta’ oriġini Ribera del Júcar jista’ jinkludi referenza għall-unità 
ġeografika “Cuenca” bħala unità ġeografika akbar li tikkorrispondi għall-provinċja li fiha tinsab iż-żona tal- 
produzzjoni kollha, sabiex jiġi speċifikat aħjar fejn tinsab iż-żona tal-produzzjoni.

Meta dik l-indikazzjoni tiġi inkluża fuq it-tikkettar tal-inbejjed bid-denominazzjoni ta’ oriġini “Ribera del Júcar”, 
id-daqs tat-tipa użat irid ikun iżgħar minn dak użat biex jindika l-isem tad-denominazzjoni ta’ oriġini.

Link għall-ispeċifikazzjoni tal-prodott

http://pagina.jccm.es/agricul/paginas/comercial-industrial/consejos_new/pliegos/MOD_PLIEGO_DOP_RIBERA_ 
JUCAR_CCC_20210222.pdf

